
1. INTRODUCCIÓN: 

Nesta última década asistimos a un importante debate internacional 
suscitado polo declive que mostran as poboacións de Salmón Atlántico. Sen 
dúbida podemos considerar preocupantes os datos aportados pola comunidade 
científica ao último Simposio Internacional sobre o salmón atlántico, celebrado en 
Galway (Irlanda), en setembro de 1997. Esta diminución xeral, afecta nun maior 
grao aos salmóns ibéricos, e aos galegos en particular. A paulatina rarefacción 
dos salmóns nos ríos galegos pon á especie no límite da extinción total nos nosos 
cauces. (Galicia está no límite meridional de distribución da especie, polo que as 
súas poboacións son extremadamente fráxiles). 

2. CARACTERÍSTICAS DO CICLO BIOLÓXICO DO SALMÓN 

O salmón atlántico é unha especie migradora anádroma. Inicia un retorno 
de carácter reproductor ao río de orixe a través dunha viaxe transoceánica 
dende as zonas de alimentación mariña, situadas no entorno da costa oeste de 
Groenlandia. A localización do seu río natal efectúaa, nunha primeira etapa, 
usando o campo xeomagnético (Moore et al., 1990), e a continuación pola 
composición química da auga do esteiro onde se produciu a súa aclimatación ao 
medio mariño. 

A entrada dos salmóns nos ríos galegos prodúcese desde outubro ata 
xullo, pero principalmente nos meses de abril, maio e xuño. A maduración 
gonadal conclúe no río, e a freza ten lugar de novembro a xaneiro. Os salmóns 
que desovaron, nunha porcentaxe variable, podense recuperar e descender 
novamente ao mar: son os Zancados. 

Os alevíns de salmón durante o seu primeiro ano de vida denomínanse 

Pintos; despois dun período que pode oscilar entre 1 e 3 anos, sofren uns 
cambios morfo-fisiolóxicos complexos (esguinación), desenvolven un 
comportamento gregario e descenden aos esteiros e ao mar, son os Esguíns ou 
Anduriños. En determinadas ocasións os pintos, cun ou con dous anos de idade 
e sen descender ao mar alcanzan a madurez sexual, actuando como machos 
reproductores. 

Os salmóns poden permanecer nas súas zonas de alimentación mariña de 
2 a tres anos antes de volver ao río no que naceron cun peso de 4 a 5 kg. Cando 
o retorno se realiza tras un ano de vida mariña o peso é sensiblemente menor ( 
de 1 a 3 kg) e eses salmóns chámanse Anellos. 

3. CARACTERIZACIÓN DOS SALMÓNS GALEGOS 

GARCIA LEANIZ (1994),estudiou os datos referentes ás capturas 
oficiais de salmóns galegos efectuadas entre 1949 e 1994, incluíndo datos 
biométricos e escamas, así como a información recollida durante dous anos 
nunha estación de control no río Ulla (Ximonde). 
É interesante sinalar e resumir aquí as conclusións máis significativas que se 
encontraron: 

• A talla dos salmóns capturados na pesquería deportiva varía entre 75 e 
80 cm de lonxitude furcal e o seu peso entre os 4 e os 5 kg; non obstante 
obsérvase unha reducción sostida dos valores de estes parámetros, 
sendo os salmóns capturados actualmente entre un 15% e un 35% máis 
pequenos que os salmóns que se capturaban hai catro décadas. 

• A maioría dos pintos pasan un ano de vida fluvial, sendo excepcionais os 
ríos onde permanecen dous anos. 

• O tempo medio de permanencia no mar varía entre 1,8 e 2,1 anos. A 
clase de idade maioritaria é a de dous invernos de mar. A lectura das 
escamas históricas mostra unha paulatina desaparición dos salmóns con 
3 e 4 invernos de estancia mariña e a aparición frecuente de anellos. 

• A fecundidade relativa media das femias é de 1 631 ovos/kg, tendo os 
ovos un tamaño medio de 5,2 mm de diámetro e un peso de 108 mg. A 
supervivencia dos alevíns desde o estado de ovo embrionado ata o pinto 
é do 4%. 

• A análise electroforética de proteínas e do ADN parecen indicar que os 
salmóns galegos presentan baixa variabilidade xenética. Estes mismos 
resultados indican que non hai evidencia de exemplares alóctonos de 
repoboación nos adultos de retorno. 

4. DATOS DA PESQUERÍA DEPORTIVA DO SALMÓN 
ATLÁNTICO EN GALICIA. 

Hai numerosas testimuñas sobre a antiga abundancia do salmón nos ríos 
galegos. CORNIDE (1788) afirma que non falta en cáseque ningún dos nosos 
ríos, e deixa constancia da riqueza salmoneira en cauces como o Anllóns, no que 
un só pescador nunha temporada pescaba 150 exemplares.(A especie 
extinguíuse nese cauce a finais dos anos 50). 

Segundo o Marqués de Marzales, pioneiro dos estudios so salmón en 
España, calculábase que a finais dos anos 20 en Galicia aínda se pescaban máis 
de 10 000 exemplares cada temporada. 

Xa a partires do ano 1949 o Servicio Nacional de Pesca Fluvial e Caza e 
posteriormente a Dirección Xeral de Montes e M.A.N normalizan a recollida de 
datos das capturas, non sobrepasándose no mellor dos anos os 2 200 salmóns ( 
dos que o 50% foi capturado nun só río). 

Capturas anuais deportivas de salmón 
atlántico en Galicia

Se se analiza detalladamente o nº oficial de capturas, atópanse altibaixos 

duns anos a outros, relacionándose estes co éxito ou o fracaso no desove de 
determinados anos. Obsérvase así mesmo que ata a década dos anos 80 as 
cifras máis altas de capturas corresponden cos bienios 69-70 e 79-80, o que 

parece indicar unha periodicidade xeral de 9-10 anos no ciclo de retorno e 
abundancia. Feito similar tense comprobado nos ríos canadianos (Dajoz, 1971) e 
así mesmo nos ríos asturianos (MARTÍN VENTURA, 1987). Esta periodicidade 
rómpese totalmente no bienio 89-90 onde presumiblemente e a tenor dos datos 
manexados deberían ser excelentes anos de remonte para o salmón atlántico en 
Galicia. En cambio, dende 1986 as capturas anuais estiveron sempre por debaixo 
da media histórica, alcanzando entre 1993 e 1997 os valores máis baixos 
endexamais rexistrados (ver gráfica de capturas) 

Por outra parte, o número de cauces e tramos considerados salmoneiros 
tamén sufriu unha drástica diminución dende 1945. Así o salmón desapareceu 
dos ríos Mera, Eume, Anllóns, Grande do Porto, Tambre, Ulla (augas arriba de 
Portodemouros), Lérez (augas arriba de Bora), Miño (augas arriba de Frieira), 
Ouro, Sor, Umia e Verdugo-Oitavén. Actualmente o salmón pódese encontrar 
tan só en sete dos nosos cauces: Eo, Masma, Landro, Mandeo, Ulla, Lérez e 
Miño-Tea. 

Se ben os datos baseados unicamente en capturas reflicten parcialmente o 
estado das poboacións, a diferencia entre as cifras que se manexaban no pasado 
e no presente, así como a diminución de cauces salmoneiros, evidencian unha 
reducción manifesta. este feito motivou que a Dirección Xeral de Montes e 
M.A.N. adopte medidas urxentes de cara a lograr o mantemento das poboacións 
dunha especie tan emblemática nos ríos galegos. 

5.- FACTORES LIMITANTES E CAUSAS DE MORTALIDADE 

Nunha primeira etapa determináronse os factores limitantes e as 
principais causas de mortalidade, atopándose as seguintes: 

1.- A fragmentación e reducción do hábitat dispoñible. 

GARCÍA DE LEÁNIZ (1994) estima que só o 5% dos cauces principais 
son accesibles debido á proliferación de obstáculos infranquebles, cifrándose 
unha media de 1,6 obstáculos/km de río, que ademais producen unha anegación 
augas arriba estimada entre o 10% e 30% da lonxitude total de moitos ríos, 
significándose nunha perda de productividade piscícola para o salmón 
importante. 

RÍO LONX. ACCESIBLE 

km e (%) 
LONX. TOTAL 

km 
Eo 38 (48) 79 
Masma 22 (48) 46 
Ouro 19 (63) 30 
Landro 8 (26) 31 
Sor 35 (71) 49 
Eume 13 (16) 80 
Mandeo 15 (27) 56 
Tambre 6 (5) 124 
Ulla 74 (56) 132 
Umia 26 (29) 70 
Lérez 23 (40) 57 
Verdugo-Oitavén 9 (13) 72 
Miño 38 (12) 307 
 

TOTAL 
 

320 (28) 
 

1 133 
(Fonte: Dirección Xeral de Montes-M.A.N., Consellería de Medio Ambiente) 

 

2.- A degradación do hábitat. 

Que abarca aos frezadeiros, que ocupan tan só entre o 1 e o 5% da área 
de distribución da especie; á disponibilidade e características dun hábitat óptimo 
para xuvenís, que supón un 10% da área fluvial galega; ao estado das marxes e 
da vexetación de ribeira; á calidade da auga e, finalmente, á presión humana 
(núcleos urbanos, maquinaria agrícola, etc.). 

3.- A pesquería legal e ilegal. 

Estimouse que xa soamente a pesca legalizada supón a extracción do río 
do 40-60% das femias reproductoras. A este dato hai que sumar as capturas por 
furtivos e a mortalidade de xuvenís e adultos en outras pesquerías (da lamprea, 
troita, redes e nasas de anguía na zona de desembocadura). 

4. As enfermidades. 

Detectáronse en salmóns e troitas enfermos, tanto en poboacións 
silvestres coma en piscifactorías, os seguintes axentes patóxenos bacterianos: 
Aeromonas hydrofila, A. salmonicida e Pseudomonas spp. Tamén se 
localizou a presencia de Yersinia ruckerii en troitas de cultivo e residentes do 

río. A importancia e incidencia destes axentes patóxenos na mortalidade dos 
salmóns enfermos dos ríos galegos aínda non é ben coñecida, aínda que se 
estima que poida alcanzar a un 50% da poboación. 

5. A endogamia e perda de variabilidade xenética. 

Diversos estudios demostran que cando menos son necesarias 50 femias 
reproductoras nun río para manter a variabilidade xenética da poboación e evitar 
riscos de endogamia. Poucos cauces galegos cumpren tódolos anos esta 
premisa, como o demostran as análises anuais dos índices disponibles de 
abundancia  de salmón (capturas por unidade de esforzo, conteo de camas de 
freza, inventariación de xuvenís, presencia de reproductores múltiples). 

6.- PRINCIPAIS MEDIDAS ESTABLECIDAS PARA A 
RECUPERACIÓN DO SALMÓN ATLÁNTICO EN GALICIA. 

Nunha segunda etapa, en moitas ocasións concidente no tempo coa 
anteriormente descrita, a Dirección Xeral de Montes e M.A.N. puxo en marcha 
unha serie de actuacións, unhas de carácter lexislativo e outras operativas, 
orientadas a lograr o mantemento e reforzo das poboacións de salmón atlántico. 

Estas medidas e os seus principais logros neste último lustro son as 
seguintes: 

1. MEDIDAS OPERATIVAS 

1.1.- Reforzo das poboacións: 

Programa encamiñado a obter un incremento na producción fluvial de 
xuvenís, que traia como consecuencia un aumento no retorno de adultos 
(repoboacións). As repoboacións realizadas dende a década dos anos 70 aos 90 
con salmóns de orixe alóctona non tiveron o efecto desexado pola afinidade do 
retorno deses salmóns ao seu pais de orixe. Coñecendo esta premisa, inténtase 
na actualidade a captura de reproductores salvaxes do río, nunha época próxima 
ao desove, para mantelos e desovalos artificialmente nos Centros Ictioxénicos, 
obtendo maiores éxitos de fecundación e supervivencia de alevíns que os que se 
obterían de forma natural no río. Neste momento melloráronse ou construíronse 
as seguintes instalacións destinadas á captura de reproductores en ríos 
salmoneiros: 

PROVINCIA RÍO ESTACIÓN ANO 
 
Lugo 

 
Landro 

 
Landrove 

 
1997 

A Coruña Tambre Barrié de la Maza 1997 
Pontevedra Ulla Ximonde 1994-1997 
Pontevedra Liñares Liñares 1994-1997 
Pontevedra Lérez Bora 1996-1997 
Pontevedra Tea Freixa 1997 

 
No ano 1997, por estas estacións de captura, controláronse 58 salmóns 

adultos de retorno, que foron sometidos a diversos estudios, e os capturados 
máis tardíamente trasladáronse aos Centros Ictioxénicos para a súa 
manipulación e desova. A incubación e alevinaxe das desovas realízase nas 
piscifactorías de Dirección Xeral de Montes e M.A.N. de O Veral (Lugo) e de 
Carballedo (Pontevedra). 

Ademais da captura de reproductores salvaxes, recentemente e con 
resultados satisfactorios, estableceuse un programa de recuperación da salmóns 
zancados, que permite obter desoves en repetidas ocasións de salmóns adultos 
autóctonos e que, de forma natural, terían nulas posibilidades de alcanzar dúas 
veces o seu río de orixe. Na campaña de desove de 1997 obtivéronse desta 
procedencia un total de 90 000 ovos. 

Iniciouse asimesmo outro programa no que, partindo de alevíns salvaxes 
capturados nos ríos Eo, Masma, Landro, Mandeo e Ulla, mantéñense en ciclo 
pechado, nos Centros Ictioxénicos ata a súa maduración e desove, obténdose 
por este procedemento en 1997 un total de 100 000 ovos destes salmóns 
autóctonos de "ciclo pechado"Capturadero ó pé da presa de Barrié de la 
Maza no río Tambre, rematado en 1997, e no que xa se controlou un 
salmón 

1.2 Melloras do hábitat 

As principais actuacións que se realizaron neste apartado refírense a : 

• Determinación de réximes de caudais ecolóxicos mínimos. Efectuáronse 
sobre a base da posta a punto para os ríos galegos da metodoloxía PHABSIM 
(Physical Habitat Simulation), fundamentada nas relacións cuantitativas entre os 
caudais circulantes e os parámetros físicos e hidráulicos que determinan o 
hábitat biolóxico. A súa finalidade é abandonar a idea do caudal ecolóxico fixo, 
cun valor  do 10% do caudal medio anual, establecido por defecto e non útil 
dende o punto de vista ecolóxico, e determinar uns réximes de caudais 
ecolóxicos variables capaces de manter as comunidades piscícolas. 

Determináronse en tódolos rios salmoneiros e potencialmente salmoneiros e 
estase a esgrimir como argumento de peso en tódolos proxectos de 
aproveitamentos hidráulicos. 

• Aumento da accesibilidade en tramos salmoneiros. Outra liña de 
actuación na que se teñen efectuado grandes avances consiste en dar 
accesibilidade a tramos fluviais antiguamente ocupados por salmóns. Así 
construíronse ou están en fase de construcción dez novos dispositivos de 
franqueo (escalas salmoneiras) repartidos nos rios Ulla, Lérez, Tea, Mandeo, 
Masma, Ouro e Landro.  

1.3- Control e seguimento das poboacións de salmón. 

Establecéronse as medidas que permiten anualmente comprobar a 
evolución das poboacións de salmón nos ríos que aínda as conservan: 

• Estacións de captura: Mediante o seu funcionamento continuo todo o 
ano pódense coñecer as medias de abundancia tanto de adultos de retorno como 
de esguíns de baixada ao mar. Pódese coñecer tamén a orixe dos adultos de 
retorno. Recentemente, neste último apartado tense comprobado por vez 
primeira o retorno de adultos liberados como pintos marcados nun río de Galicia 
(capturáronse reproductores na estación de Bora, no río Lérez, que foran 
soltados como pintos micromarcados magnéticamente no mesmo río dous anos 
antes). 

• Capturas oficiais: Mantense unha rede de Centros de precintaxe e 
guiado das capturas oficiais. Recopílanse os datos biométricos dos exemplares 
pescados, así como unha mostra de escamas, sangue e músculo para determina-
la idade, sexo e orixe xenética. Compróbase se o exemplar foi micromarcado 
como pinto. 

• Marcaxe de xuvenís: Dende o ano 1991, tódalas repoboacións que se 
fan en Galicia con salmóns en fase de pinto efectúanse con exemplares 
micromarcados. Desta forma inténtase obter información sobre a tasa de 
retorno e as rutas migratorias mariñas dos salmóns galegos. Na campaña de 
1997 liberáronse 43 580 preeanduriños micromarcados magnéticamente nos ríos 
galegos. 

• Inventariación de pintos en ríos salmoneiros: Con periodicidade anual 
faise unha estima da producción de pintos nos ríos considerados como 
salmoneiros. Os datos apuntan cara a unha lixeira recuperación dende os 
inventarios de 1995 ata a actualidade. 

Inventariación de pintos de salmón usando aparatos de pesca eléctrica 

1.4 Estudios sanitarios 

Numerososo estudios inciden na influencia do estado sanitario das 
piscifactorías comerciais e a presencia de enfermidades nas poboacións 
piscícolas salvaxes dos ríos onde están ubicadas. Os estudios de carácter 
sanitario iniciáronse en 1994 e céntranse en tres tipos de actuacións 
complementarias: 

Valoración sanitaria das poboacións piscícolas salvaxes dos ríos 
salmoneiros máis importantes, o Eo e o Ulla. 

Valoración sanitaria das poboacións piscícolas en piscifactorías 
comerciais 

Valoración sanitaria das piscifactorías da Xunta de Galicia onde se 
procede á estabulación e reproducción de salmóns autóctonos salvaxes. 

1.5 Estudios xenéticos 

A valoración xenética efectuada en poboacións naturais no periodo de 
1983 a 1994 indica que as repoboacións con stocks alóctonos causaron cambios 
xenéticos nos stocks nativos, posiblemente debido a cruzamentos entre xuvenís 
maduros de orixe alóctona e exemplares nativos adultos. Considérase que estas 
repoboacións tiveron un impacto numérico negativo. 

2. MEDIDAS LEXISLATIVAS 

A partir de 1994 na Orde anual que regula a tempada de pesca oficial 
introducíronse fortes restriccións que limitan a pesca deportiva desta especie. En 
resume: 

• Limítanse os ríos e tramos nos que se autoriza a pesca do salmón. 
• Redúcense as datas nas que se autoriza a súa captura. 
• Restrínxense as modalidades de pesca. 
• Increméntanse considerablemente a vixiancia e control dos tramos 

salmoneiros. 
No seu conxunto estas medidas están encamiñadas a lograr que 

permanezan no río o maior número posible de adultos reproductores. 

7. ASPECTOS GLOBAIS QUE AFECTAN Á DIMINUCIÓN DO 
SALMÓN ATLÁNTICO EN TODO O MUNDO. 

De acordo con estimacións documentadas no último Simposio 
Internacional sobre o salmón atlántico, en 1975 estimábase unha poboación de 
800 000 salmóns adultos nas zonas de alimentación do Atlántico Norte. Hoxe hai 
estimados menos de 200 000 exemplares. 

0

100

200

300

400

500

600

700

800

MILES

71 73 75 77 79 81 83 85 87 89 91 93 95

ANOS

Estimación do número de salmóns con dous invernos de mar no 
Atlántico Norte (período 1971-1995)

 
 

A condición do salmón atlántico como teleósteo migrador, que depende da 
saúde das augas oceánicas e continentais, convérteo nun barómetro moi sensible 
dos cambios e está afectado polo colapso xeralizado do ecosistema mariño do 

Atlántico Norte. Esta especie parece ser un dos primeiros indicadores das 
calamitosas consecuencias da sobrepesca, do quencemento global dos océanos, 
da disrupción da cadea trófica, das cambiantes relacións entre depredador e 
presa, da degradación dos hábitats fluviais e das erróneas prácticas de 
acuicultura nas granxas mariñas que cultivan salmóns. 

O ocaso do salmón en Galicia non é un feito aillado, numerosos exemplos 
do que sucede nos nosos ríos está acontecendo exactamente igual en moitos 
cauces de Europa e América (ríos con capturas de varios miles de salmóns e 
que nos últimos anos as capturas non sobrepasan o medio centenar). 

A conservación e o futuro desta emblemática especie non vai depender 
únicamente das accións que se poidan realizar nos nosos ríos, cunha xestión 
fragmentaria. É necesaria a integración con outros países afectados, 
globalizando a xestión da especie e protexendo as suas áreas de alimentación 
mariña. Un exemplo deste tipo de accións globais, digno de ser imitado, é o 
iniciado por outras nacións e rexións españolas coa compra de cuotas 
internacionais desta especie en alta mar. 

